नेपाल पत्रकार महासंघ

मिडिया मिसन, २०७४ को प्रतिवेदन

१. पृष्ठभूमि

स्थानीय तहको निर्वाचनपछि मुलुक प्रतिनिधिसभा र प्रदेशसभाको निर्वाचनमा केन्द्रीत भयो । २०७४ साल मंसिर १० गते ३२ जिल्लामा पहिलो चरणको र मंसिर २१ गते ४५ जिल्लामा दोस्रो चरणको निर्वाचन गर्ने सरकारको घोषणापछि निर्वाचन प्रक्रियाका कार्यक्रमहरु एकपछि अर्को अघि बढाइए । सरकार, निर्वाचन आयोग, निर्वाचन कार्यालय, स्थानीय प्रशासन, राजनीतिक दल निर्वाचनको तयारीमा जुटे । राजनीतिक नेता, उम्मेदवार तथा कार्यकर्ताहरु चुनावी प्रसार–प्रसारमा केन्द्रीत भए । यस्तै विभिन्न संघ संस्था, नागरिक समुदाय, स्थानीय समुदाय पनि निर्वाचनका लागि सक्रिय भए । २०७२ सालमा संविधान जारी भएपछि पहिलो पटक २०७४ साल मंसिर १० गते भएको प्रतिनिधिसभा र प्रदेशसभाको निर्वाचन र त्यससँगसँगै मंसिर २१ गते हुने निर्वाचनमा मिडियाको विशेष ध्यान केन्द्रीत भयो । निर्वाचनका सन्दर्भमा सिंगो समाज चलायमान भएका बेला पत्रकार र पत्रकारिता क्षेत्रको सक्रियता पनि अन्य समयको तुलनामा बढ्नु स्वभाविकै हो ।

२. मिसनको आवश्यकता र औचित्य

निर्वाचनले लोकतन्त्रलाई संस्थागत गर्न महत्वपूर्ण भूमिका निर्वाह गर्छ । त्यसैले निर्वाचन स्वच्छ, निष्पक्ष र भयरहित वातावरणमा हुन जरुरी हुन्छ । यस्तै मिडियाले निर्भिकताका साथ समाचार संकलन, प्रकाशन तथा प्रसारण गर्ने वातावरण हुनुपर्छ । स्थानीय तहको निर्वाचनमा नेपाल पत्रकार महासंघको मिडिया मिसनले सूचनामा पहुँच, सेल्फसेन्सरसीप, आचार संहिता, व्यावसायिक मूल्य मान्यता, पत्रकारका लागि प्रेस पास, निर्वाचन सम्बन्धी सामग्री प्रकाशन तथा प्रसारण लगायतमा समस्या पहिचान गरी प्रेस पास, सूचनाको पहुँच लगायतका समस्यालाई जिल्ला तहमै समाधान गर्ने पहल गरेको थियो भने व्यावसायिक मूल्य मान्यता र आचारसंहिताको पालना, सेल्फसेन्सरसीप, पत्रकारको सुरक्षा लगायतमा केन्द्रीय तहमा समेत छलफल चलाएको थियो । जसले समस्यालाई न्यूनीकरण गर्न सहयोग पुर्याएको थियो । 
प्रतिनिधिसभा र प्रदेशसभाको निर्वाचनमा मिडियाको भूमिका के छ, पत्रकारलाई सूचनाको पहुँच छ कि छैन, पत्रकारहरू सुरक्षित छन् कि छैनन्, सेल्फसेन्सरसीप छ कि छैन, पत्रकारले कति सन्तुलित पत्रकारिता गरिरहेका छन्, निर्वाचन र पत्रकार आचारसंहिताको पालना पत्रकारबाट भएका छन कि छैनन् । सरोकारवालाले आमसञ्चार माध्यम र पत्रकारलाई कसरी लिएका छन्, लगायतका पक्षको बारेमा यथार्थ जानकारी हासिल गर्न र समस्या समाधानमा सक्दो सहयोग पुर्याई सूचनाको सहज प्रवाह, पत्रकारको सुरक्षा, पत्रकारिताको व्यावसायिक मूल्य मान्यता पालनामा सघाउने उद्देश्यले नेपाल पत्रकार महासंघले प्रदेश नम्बर १, २, ३, ४, ५, ६ र ७ मा मिडिया मिसन पठाउने निर्णय गरेको हो । 

३. मिसनको संरचना, अवधि र प्रक्रिया

नेपाल पत्रकार महासंघले सातवटा प्रदेशमा मिडिया मिसन पठाएको थियो । प्रदेश नम्बर १ र २ मा नेपाल पत्रकार महासंघको केन्द्रबाट उपाध्यक्ष दिलिप थापा मगर, कोषाध्यक्ष राजेश मिश्र र प्रेस काउन्सिलका सदस्य गोविन्द चौलागाई जानु भएको भएको थियो भने स्थानीय तहमा केन्द्रीय सदस्य अवधेश कुमार झा, नेपाल पत्रकार महासंघका सुनसरी अमर खड्का, पूर्व अध्यक्ष केशव घिमिरे, नेपाल पत्रकार महासंघका सर्लाही शाखाका अध्यक्ष विश्वनाथ ठाकुर र पूर्वअध्यक्ष अमन कोइराला सहभागी हुनु भएको थियो । टोलीले मंसिर १२ गतेदेखि १७ गतेसम्ममा झापाको विर्तामोड, मोरङको विराटनगर, सुनसरीको इनरुवा, राजविराजको सप्तरी, सिराहको लाहन, धनुषाको जनकपुर, महोत्तरीको जलेश्वर, सर्लाहीको मलंगवा, रौतहटको चन्द्रनिगाहपुर, बाराको सिमरा र पर्साको वीरगञ्जमा स्थानीय पत्रकार, पत्रकार महासंघका पदाधिकारी, स्थानीय प्रशासन, क्षेत्रीय तथा जिल्ला निर्वाचन कार्यालयका अधिकारी, सुरक्षा निकायका अधिकारी, राजनीतिक दलका उम्मेदवार, बुद्धिजीवी, नागरिक समाज लगायतका सरोकारवालासँग प्रतिनिधिसभा र प्रदेशसभाको निर्वाचनमा मिडियाको भूमिका, पत्रकारलाई सूचनाको पहुँच छ कि छैन, पत्रकारहरू सुरक्षित छन् कि छैनन्, सेल्फसेन्सरसीप छ कि छैन, सरोकारवालाले आमसञ्चार माध्यम र पत्रकारलाई कसरी लिएका छन्, आचार संहिता पालना भएको छ कि छैन लगायतका विषयमा छलफल तथा गर्यो । 
प्रदेश नम्बर ५  र ६ मा नेपाल पत्रकार महासंघका अध्यक्ष गोविन्द आचार्यको नेतृत्वमा मिडिया मिसन गएको थियो । जसमा प्रेस काउन्सिल नेपालका सदस्य खिलबहादुर भण्डारी केन्द्रबाट जानु भएको थियो भने स्थानीय तहमा नेपाल पत्रकार महासंघका सचिव उदय जिएम, केन्द्रीय सदस्यहरु बसन्त गिरी, पुरुषोतम सुवेदी, मानव अधिकारकर्मी विनोद पहाडी सहभागी हुनुहुन्थ्यो । मिसनले मंसिर ११ देखि १६ गतेसम्ममा रुपन्देही, कपिलवस्तु, बाँके, प्यूठान, दाङ, सुर्खेत, जुम्लामा स्थलगत भ्रमण गर्नुका साथै स्थानीय पत्रकार, पत्रकार महासंघका पदाधिकारी, स्थानीय प्रशासन, क्षेत्रीय तथा जिल्ला निर्वाचन कार्यालयका अधिकारी, सुरक्षा निकायका अधिकारी, राजनीतिक दलका उम्मेदवार, बुद्धिजीवी, नागरिक समाज लगायतका सरोकारवालासँग प्रतिनिधिसभा र प्रदेशसभाको निर्वाचन, पत्रकारलाई सूचनाको पहुँच छ कि छैन, पत्रकारहरू सुरक्षित छन् कि छैनन्, सेल्फसेन्सरसीप छ कि छैन, सरोकारवालाले आमसञ्चार माध्यम र पत्रकारलाई कसरी लिएका छन्, पत्रकार आचार संहिता पालना भएको छ कि छैन लगायतका विषयमा छलफल तथा अन्तर्क्रिया गर्यो ।
प्रदेश नम्बर ७ मा नेपाल पत्रकार महासंघका उपाध्यक्ष विपुल पोख्रेलको नेतृत्वमा मिडिया मिसन गएको थियो । जसमा स्थानीय तहमा नेपाल पत्रकार महासंघका केन्द्रीय सदस्य मिन बम, श्याम भट्ट, नृप सुनार, पुष्पराज जोशी र बलबहादुर ढुंगाना सहभागी हुनु भएको थियो । मिसनले मंसिर ११ देखि १५ गतेसम्ममा कैलाली, कञ्चनपुर र डडेलधुराको स्थलगत भ्रमण गर्नुका साथै स्थानीय पत्रकार, पत्रकार महासंघका पदाधिकारी, स्थानीय प्रशासन, क्षेत्रीय तथा जिल्ला निर्वाचन कार्यालयका अधिकारी,  सुरक्षा निकायका अधिकारी, राजनीतिक उम्मेदवार, बुद्धिजीवी, नागरिक समाज लगायतका सरोकारवालासँग प्रतिनिधिसभा र प्रदेशसभाको निर्वाचन, पत्रकारलाई सूचनाको पहुँच छ कि छैन, पत्रकारहरू सुरक्षित छन् कि छैनन्, सेल्फसेन्सरसीप छ कि छैन, सरोकारवालाले आमसञ्चार माध्यम र पत्रकारलाई कसरी लिएका छन्, आचार संहिता पालना भएको छ छ कि छैन लगायतका विषयमा छलफल तथा अन्तर्क्रिया गर्यो । 
प्रदेश नम्बर ३  र ४ मा नेपाल पत्रकार महासंघका महासचिव रमेश विष्टको नेतृत्वमा मिसन गएको थियो । जसमा सदस्यमा नेपाल पत्रकार महासंघका सचिव प्रकाश थापा र केन्द्रीय सदस्य नकुल अर्याल सहगभाी हुनुहुन्थ्यो भने स्थानीय तहमा केन्द्रीय सदस्य रामकृष्ण ज्ञवाली सहभागी हुनुहुन्थ्यो । मिसनले मंसिर ११ देखि १५ गतेसम्ममा कास्की, चितवन र काठमाडौंको स्थलगत भ्रमण गर्नुका साथै स्थानीय पत्रकार, पत्रकार महासंघका पदाधिकारी, स्थानीय प्रशासन, क्षेत्रीय तथा जिल्ला निर्वाचन कार्यालयका अधिकारी, सुरक्षा निकायका अधिकारी, राजनीतिक उम्मेदवार, बुद्धिजीवी, नागरिक समाज लगायतका सरोकारवालासँग प्रतिनिधिसभा र प्रदेशसभाको निर्वाचन, पत्रकारलाई सूचनाको पहुँच छ कि छैन, पत्रकारहरू सुरक्षित छन् कि छैनन्, सेल्फसेन्सरसीप छ कि छैन, सरोकारवालाले आमसञ्चार माध्यम र पत्रकारलाई कसरी लिएका छन्, आचार संहिता पालना भएको छ छ कि छैन लगायतका विषयमा छलफल तथा अन्तर्क्रिया गर्यो । 
मिसनका क्रममा ५ सय भन्दा बढी पत्रकारसँग छलफल तथा अन्तक्र्रिया गरिएको छ । स्थलगत रुपमा रहँदा मिसनले तत्काल देखा परेका समस्याहरुलाई सम्बोधन गर्ने पहल गरेका थिए । मुख्य निर्वाचन अधिकृत, प्रमुख जिल्ला अधिकारी, सुरक्षा निकायका अधिकारीसँग भेट गरी सूचनामा पुहँच, पत्रकारको सुरक्षा, प्रेस पासको सहजीकरणको पहल गरेका थिए भने पत्रकारलाई जिम्मेवार रुपमा प्रस्तुत हुन आग्रह गरिएको थियो । मिडियाको भूमिकाबारे विभिन्न क्षेत्रमा उठाइएको जिज्ञासा तथा गुनासालाई पनि मिसनले सम्बोधन गर्ने प्रयास गरेका थिए । नेपाल पत्रकार महासंघको आग्रहमा जुम्लामा ४२ जना पत्रकारलाई सूचना विभागले प्रदान गर्ने प्रेस पास वितरण गरिएको थियो । 

४. मिसनले अवलोकन गर्दा फेला परेका तथ्यहरू

· मिडिया मिसनले स्थलगत अध्ययन तथा छलफलका क्रममा फेला पारेका प्रारम्भिक तथ्य देहायबमोजिम छन् :
· मिडियाले प्रतिनिधि सभा र प्रदेशसभा सम्बन्धी समाचार तथा विचारलाई महत्वका साथ प्रकाशन तथा प्रसारण गरेको पाइयो । प्रतिनिधि सभा र प्रदेशसभा निर्वाचन, राजनीतिक दलका एजेण्डा, उम्मेदवार, आचारसंहिता पालना, निर्वाचन खर्च, राजनीतिक दल तथा उम्मेदवारको प्रचार–प्रसार लगायतमा मिडियाले उल्लेखनीय रुपमा सूचना प्रवाह गरेको पाइयो । मिडियामा आएका अधिकांश सामग्री निर्वाचनको वातावरण सिर्जना गर्ने र निर्वाचनलाई निष्पक्ष र भयरहित र पारदर्शी बनाउन सहयोग पुग्ने खालका रहेको पाइयो । 

· निर्वाचनका क्रममा कतिपय मिडिया पूर्वाग्रही रहेको पाइयो । मिडिया निश्चित पार्टी र उम्मेदवारको पक्षमा लाग्दा मिडियाको विश्वसनीयतामा प्रश्न उठेको पाइयो । निर्वाचनका बेला निष्पक्ष रुपमा प्रस्तुत भएर मिडियालाई साख बढाउने र पत्रकारलाई आइपर्ने चुनौतीलाई न्यूनीकरण गर्ने अवसर थियो । तर, त्यसलाई कतिपय मिडियाले सदुपयोग गरेको पाइएन । मिडियाहरु पूर्वाग्रही रुपमा प्रस्तुत हुँदा सुरक्षा चुनौती समेत थपिएको सुरक्षा अधिकारको भनाइ छ । 

· पत्रकारले सत्य तथ्य लेख्नु पर्ने र निष्पक्ष रुपमा प्रस्तुत पर्ने हो । तर, कतिपय पत्रकारहरु दलिय रुपमा विजाजित भएको पाइयो । छलफलका क्रममा कतिपय अनलाइन कुनै व्यक्ति वा पार्टीप्रति असाध्य पूर्वाग्रही र समर्थक भएको धारणा पनि आएको छ । त्यस्तै मिडियाले एउटा पक्षको समाचार तथा विचार प्रस्तुत गर्ने, विज्ञापन प्रस्तुत गर्ने गरेको पाइयो । छलफलमा सहभागीले पत्रकार आफ्नै कारणले पनि सुरक्षा खतरामा रहेको धारणा व्यक्त गरेका थिए । केही पत्रकारले भने आफूहरु सन्तुलित रुपमा रुपमा प्रस्तुत हुन खोज्दा खोज्दै पनि हुन नसकेको बताए । एकपक्षीय रुपमा विज्ञपान दिने, आफ्नो पार्टीको पत्रकार नभएको भन्दै विज्ञापन नदिने, अन्तर्वार्ता दिन तयार नहुने, सहज तरिकाले प्रस्तुत नहुने लगायतका समस्याहरु भएको पत्रकार र मिडिया सञ्चालको भनाइ छ । 

· प्रेस पास सम्बन्धी समस्या रहेको पाइयो । जिल्लामा सूचना विभागले जारी गरेको प्रेस पास निकै कम हुने र सुरक्षा निकाय तथा निर्वाचन कार्यालयका पदाधिकारीले सूचना विभागको प्रेस पासलाई मान्यता दिँदा धेरै पत्रकार समस्यामा परेको पाइयो । स्थानीय प्रशासन, पत्रकार महासंघको शाखासँगको समन्वयमा प्रेस पास वितरण गर्दा एउटा मिडियाको एक जना पत्रकारले प्रेस पास पाउँदा टेलिभिजन, एफएम लगायतलाई समस्या पर्ने देखियो । त्यसैगरी पत्रिका वितरणमा समेत असर पर्ने देखियो । 

· कतिपय मिडियामा सामग्रीहरु सन्तुलित रुपमा प्रस्तुत भएपनि सामाजिक सञ्जालमा पत्रकार राजनीतिक कार्यकर्ताका रुपमा प्रस्तुत हुँदा विश्वसनियतामा प्रश्न उठेको पाइयो । सामाजिक सञ्जालमा पत्रकारले के गर्न हुने के गर्न नहुने भन्ने सम्बन्धमा पत्रकार महासंघ बोल्नु प¥यो भन्ने सुझाव पनि आएको छ । 

· कतिपय मिडियामा निर्वाचन आयोगले तोकेको भन्दा बढी विज्ञापन प्रकाशन तथा प्रसारण भएको पाइयो । निर्वाचन आयोगले सीमा तोक्दा निर्वाचनका बेला विज्ञापनबाट हुने आर्थिक फाइदामा असर परेको केही मिडिया सञ्चालकको भनाइ छ । 

· स्थानीय तहमा जुन मिडिया चर्चित छ, निर्वाचन सम्बन्धी धेरै सामग्री प्रस्तुत गर्छन, ती  मिडियामा बढी प्रेसर आएको पाइयो । समाचारको बारेमा फिड्व्याक आउने, आफ्नो पक्षलाई कम स्थान दिएको, विपक्षीलाई बढी स्थान दिने गरेको भन्दै आफ्नो पक्षलाई बढी स्थान दिन नेता तथा कार्यकर्ताबाट मिडिया र पत्रकारलाई आग्रह गरेको पनि पाइयो । 

· कतिपय पत्रकार सूचना प्राप्तीमा परनिर्भर रहेको पाइयो । आफूले सूचना खोज्ने भन्दा सबै सूचना तयार भएर आफूकहाँ आउनुपर्ने खालको प्रवृति पनि पाइयो ।

· कतिपय पत्रकार पार्टीमा आवद्ध भएको र त्यसले समस्या सिर्जना गरेको भन्दै पार्टीमा लागेका पत्रकारको सदस्य खारेज गर्ने महासंघलाई सुझाव आएको छ । 

· सामाजिक सञ्जालको प्रयोगका कारण कतिपय पत्रकार विवादित बन्न पुगेको भन्दै त्यसको प्रयोेगमा सचेत रहनुपर्ने सुझाव पनि आएको छ । 

· जिल्लाका कतिपय पत्रकारले नियमित रुपमा पारिश्रमिक नपाएको र न्यूनतम पारिश्रमिक निर्धारण समितिले तोकेको मापदण्ड अनुसार पनि पारिश्रमिक नपाएको अवस्था छ । त्यसले गर्दा पेशागत सुरक्षा नभएको पत्रकारको भनाइ छ । 

५. मिसन टोलीको आग्रह

· पत्रकार र मिडिया व्यावसायिक रुपमा प्रस्तुत हुनुपर्छ । यसले पत्रकारिताको गरिमा बढाउन सयहोग गर्नका साथै पत्रकारमाथि आइपर्ने चूनौतीलाई न्यूनीकरण गर्न सहयोग पुर्याउँछ । 

· निर्वाचनका बेला पत्रकारहरु दलीय रुपमा विभाजित हुन भएन । राजनीतिक दलहरु समय अनुसार सहकार्य गर्ने र सहकार्य टुटाउने गर्दै आएका छन् । राजनीतिक दलहरु अनुसार पत्रकारहरु विभाजित हुँदा दलीय ट्याग पनि लाग्छ । निर्वाचनपछि ती राजनीतिक दलका नेता तथा कार्यकर्तासँग संवाद गर्दा पनि समस्या आउन सक्छ । 

· निर्वाचनलाई सिंगो पत्रकारिता जगतले अवसरका रुपमा लिन सक्नुपर्छ । व्यक्तिगत रुपमा आफ्नो र सिंगो पत्रकारिता जगतको साख बढाउने गरी पत्रकारले भूमिका खेल्न सक्नुपर्छ । 

· निर्वाचनका बेला सन्तुलित पत्रकारिता गर्न नसक्दा त्यसले पछि पनि समस्या आउन सक्छ । त्यसैले पत्रकार बेलैमा सचेत भएर व्यावसायिक रुपमा प्रस्तुत हुन जरुरी छ । 

· पत्रकारले निर्वाचन पूर्व, निर्वाचनका दिन र मतदानपछि निष्पक्ष रुपमा रिपोर्टिङ गुर्नुपर्छ । पत्रकार आचार संहिता पालना गर्नुपर्छ । 

· पत्रकारहरु सामाजिक सञ्जालमा पनि निष्पक्ष रुपमा प्रस्तुत हुुनुपर्छ । पत्रकारले सामाजिक सञ्जाल कसरी प्रयोग गर्ने भन्नेबारे स्पष्ट हुन आवश्यक छ । 

· निर्वाचन पूर्व, निर्वाचनका दिन र मतगणना सम्बन्धी सूचना प्रवाहका लागि संयन्त्र बनाउनुपर्छ । यसले गर्दा सही सूचना प्रवाह हुनुका साथै मिडियालाई पनि सहज हुन्छ । 

· पत्रकारहरु पहिचान खुल्ने गरी पत्रकारको ज्याकेट लगाउनुपर्छ र प्रेस पास बोक्नु पर्छ । 

· पत्रकारहरु कुनै चुनावका बेला राजनीतिक दल वा नेता वा उम्मेदवारको गाडीमा चढ्नु हुँदैन । छुट्टै सवारी साधनको व्यवस्था गर्नुपर्छ । राजनीतिक दल वा नेताको गाडीमा हुँदा सुरक्षा चुनौती आएमा नेता तथा पार्टीका कारण आएको हो कि पत्रकारका लागि आएको भन्ने पहिचान गर्न कठिनाइ हुन्छ । 

६. मिडिया मिसनका सुझावहरू 

· पत्रकार र मिडिया व्यावसायिक रुपमा प्रस्तुत हुनुपर्छ । सत्य तथ्य र सन्तुलित रुपमा समाचार प्रस्तुत गर्नुपर्छ । 

· निर्वाचन सम्बन्धी सूचना, तथ्यांक लगायतका विवरणहरु सहज रुपमा पत्रकारलाई उपलब्ध हुनुपर्छ । मतदान केन्द्र र मतगणना स्थालमा पत्रकारको पहुँचमा सहजता हुनुपर्छ । 

· चुनावी रिपोर्टिङकाका लागि प्रेस पास उपलब्ध गराउन सहज हुनुपर्छ । मिडियाको आवश्यता अनुसार प्रेस पास र सवारी अनुमती पास उपलब्ध गराउनुपर्छ । जिल्लाका सबै पत्रकारमा सूचना विभागले उपलब्ध गराउने प्रेस पास नभएको हुँदा पत्रकार महासंघको जिल्ला शाखाको समन्वयमा प्रेस पास उपलब्ध गराउनुपर्छ । प्रेस पास उपलब्ध गराउँदा दुरुपयोग नहोस् भन्नेतर्फ सचेत हुनुपर्छ । 

· पत्रकार र मिडिया दलिय रुपमा प्रस्तुत हुनु हुँदैन । पेशा र व्यावसायप्रति जिम्मेवार र जवाफदेही रुपमा प्रस्तुत हुनुपर्छ । 

· समाजिक सञ्जालमा विचार प्रस्तुत गर्दा समेत पत्रकार जिम्ेमवार र जवाफदेही रुपमा प्रस्तुत हुनुपर्छ । कुनै उम्मेद्वार र पार्टीको पक्ष विपक्षमा प्रस्तुत हुनु हुँदैन । तथ्यका आधारमा प्रस्तुत हुनुपर्छ । 

· मिडिया र पत्रकारप्रति पूर्वाग्रही हुनु हुँदैन । पत्रकार र मिडिया निष्पक्ष र सन्तुलित रुपमा प्रस्तुत हुन चाहन्छन भने सबैले सहयोग गर्नुपर्छ । 

· पत्रकारले प्रचार सामग्री र समाचारका लागि आवश्यक सूचनाबारे जानकारी राख्नुपर्छ । समाचारका लागि आवश्यक सूचना खोज्ने क्षमता वृद्धि गर्नुपर्छ । 

· पत्रकार कुनै राजनीतिक दलको कार्यकर्ता हुनु हुँदैन । स्वतन्त्र भई निष्पक्ष र सन्तुलित भूमिका निर्वाह गर्नुपर्छ । 

· निर्वाचनका बेला रिपोर्टिङ गर्दा पत्रकार र निर्वाचन आचार संहितालाई पालना गर्नु अपरिहार्य हुन्छ । 

मिति २०७४ साल मंसिर १८

